
Lënda: Rekomandohet marrja e masave të menjëhershme për plotësimin e 

kërkesave të Spitalit Rajonal Kukës. 
 

 Drejtuar : Evis SALA 
  Ministre 
  Ministria e Shëndetësisë dhe Mbrojtjes Sociale  
          TIRANË 
 
Për dijeni:   Z. Saimir Shehu 

 Drejtor i Spitalit Rajonal Kukës 
          KUKËS 
           
E nderuar Zj.Sala, 

Duke ju uruar suksese në detyrën e rëndësishme në krye të kësaj ministrie, 
besojmë dhe shpresojmë në bashkëpunimin institucional, në shërbim të 
qytetarëve për politika sociale e shëndetësore dinjitoze dhe konform standarteve 
evropiane. 

Avokati i Popullit, në  përputhje me përcaktimet e ligjit nr. 8454, datë 04.02.1999, 
“Për Avokatin e Popullit”, i ndryshuar, inspektoi Spitalin Rajonal Kukës më datën 
30.05.2025. Në përbërje të grupit inspektues ishin zj. L.Xh. me detyrë 
Nd/Komisionere  në Seksionin e Përgjithshëm dhe z. Besmir Billa, përfaqësues i 
Zyrës Rajonale të AP, Kukës. Qëllimi i vizitës ishte të vlerësohej situata aktuale 
në këtë institucion spitalor, të përfshihej vlerësimi i kushteve infrastrukturore dhe 
higjieno-sanitare, organizimi i shërbimeve, funksionimi i stafit, si dhe identifikimi i 
problematikave apo nevojave për përmirësim në shërbimin ndaj pacientëve. 

Grupi i inspektimit u takua me drejtorin e këtij institucioni z.Saimir Shehu dhe i 
shpjegoi qëllimin dhe metodologjinë e inspektimit. Vizita u zhvillua në një frymë 
bashkëpunimi konstruktiv me drejtuesit e institucionit dhe stafin mjekësor.  
Gjatë këtij inspektimi u mundësua akses i plotë për të realizuar monitorimin në 
terren, intervistat me personel dhe pacientë, si dhe shqyrtimi i dokumentacionit të 
nevojshëm në përputhje me aktet ligjore në fuqi. 

Pasi u njoh me konstatimet e grupit inspektues, Avokati i Popullit ka detyrimin 
ligjor t’ju parashtrojë konkluzionet përfundimtare, duke ju referuar si më poshtë 
vijon: 

Shënime paraprake: 

Spitali Rajonal Kukës është institucioni kryesor spitalor i nivelit të dytë në Qarkun 
e Kukësit. Ky spital mbulon një territor të gjerë gjeografik dhe një popullsi që 
përfshin tre bashki: përkatësisht bashkitë Kukës, Has dhe Tropojë. Ky institucion 
spitalor ofron shërbime spitalore 24/7 për një gamë të gjerë patologjish dhe 
urgjencash, duke përfaqësuar pikën qendrore të referimit për trajtim mjeksor për 
qytetarët e këtij qarku. 

Ky institucion spitalor është i strukturuar në disa pavione të specializuara dhe 
ofron shërbime përkatësisht në fushat e urgjencës, kirurgjisë, patologjisë, 
pediatrisë së përgjithshme dhe infektive, obstetrikë-gjinekologjisë, ORL-së, 
okulistikës, fizioterapisë, kujdesit paliativ, imazherisë, laboratorit, anestezi-
reanimacionit. Struktura ka në përbërjen e saj edhe farmacinë e brendshme 
spitalore dhe dispanserinë. Pjesë integrale e këtij institucioni spitalor është edhe 
Reparti i protezimit, ndonëse aktualisht ky shërbim është i kufizuar vetëm për 
riparimin e protezave të vjetra, si pasojë e mungesës së bazës materiale për 
prodhimin e protezave të reja.  

Trajtimi i pacientëve është i lartë dhe shfrytëzimi i kapacitetit të shtretërve, po 
ashtu. Ky institucion ka kapacitete të miratuar 236 shtretër, ku shërbimi i shtratit 
për vitin 2024 na referohet të jetë 32%. Në këtë spital shërbimet ofrohen të ndara 
në: vizita mjeksore në urgjencë, vizita ambulatore në poliklinikë si dhe shtrime 
vjetore. Numri i pacientëve që janë shtruar dhe kanë marrë shërbim spitalor për 
vitin 2024 është 5355 pacientë në total. Këtu nuk përfshihen vizitat mjeksore dhe 
ambulatore apo urgjencat. 

Numri total i të punësuarve në Spitalin Rajonal Kukës është 335 persona, të ndarë 
në 39 mjekë të specialiteteve të ndryshme, 167 infermierë, (mami, teknikë 
imazherie, fizioterapistë dhe punonjës të shërbimeve mbështetëse shëndetësore) 
dhe 129 punonjës të administratës dhe personel ndihmës, duke përfshirë sanitarë 
dhe punonjës të kuzhinës e lavanderisë. Shërbimi laboratorik është dhënë me 
koncesion dhe menaxhohet nga një subjekt privat, ndërkohë që pjesa tjetër e stafit 
është nën administrimin direkt të institucionit. Të gjithë punonjësit rezultojnë të 
jenë të pajisur me kualifikimet përkatëse sipas fushës së veprimtarisë dhe 
legjislacionit në fuqi. 

Pagesa nga ana e pacientëve për shërbimet e marra nga ky institucion spitalor 
bëhet vetëm për ata pacientë që nuk kanë rekomandim nga mjeku familjes, sipas 
udhëzimit të Ministrisë së Shëndetësisë dhe Mbrojtjes Sociale, referuar urdhrit. 
Nr.526, Datë 12/10/2009, “PËR ZBATIMIN E SISTEMIT TË REFERIMIT TË 
PACIENTËVE NË SHËRBIMIN SHËNDETËSOR” 

Pacientët e pajisur me rekomandim trajtohen pa pagesë nga spitali. Pagesa 
kryhet në sportelet përkatëse dhe gjenerohet me faturë nga sistemi i tatimeve 
sipas akteve ligjore në fuqi.  

Kushtet infrastrukturore dhe higjenike në godinën e Spitalit Rajonal Kukës 

Spitali Rajonal Kukës është një strukturë e re e rikonstruktuar 1 , e cila ka 
përfunduar ciklin e ndërhyrjeve infrastrukturore në dhjetor të vitit 2024. Godina 
spitalore përfaqëson tashmë një model të përmirësuar ndjeshëm, jo vetëm në 
aspektin e organizimit funksional të shërbimeve, por edhe në standardet higjieno-
sanitare që ofron për pacientët dhe stafin mjekësor. 

Në godinën kryesore, janë lokalizuar pjesa më e madhe e shërbimeve dhe ndarja 
funksionale është e organizuar si më poshtë: 

Kati 0 (kati përdhes) përfshin Shërbimin e Urgjencës dhe Poliklinikën. Urgjenca 
është e organizuar me 7 (shtatë) shtretër dhe e pajisur me 5 (pesë) tualete të 
veçanta për stafin dhe pacientët, të ndara sipas gjinisë dhe në përputhje me 
protokollet ku qëllimi kryesor është pranimi i çdo pacienti, pritja e menjëhëreshme 
në urgjencë, tiriazhimi i kujdeshëm, marrja e ekzaminimeve, trajtimi provizor në 
zonën e triazhit dhe me pas, nëse bën objekt për një observim më të gjatë apo 
nëse gjendja e pacientit paraqet rrezikshmeri për jetën, pacienti përcillet në zonë 
të kuqe ku trajtohet më intensivisht dhe ndiqet në dinamikë. Çdo pacienti që pritet 
në urgjencë i plotesohet fleta e triazhit dhe sipas gravitetit të sëmundjes, hapet 
kartelë.përkatëse. 

Poliklinika ndodhet në të majtë të hyrjes dhe ka një mjedis ku ofrohen vizita dhe 
konsulta nga mjekë specialistë. Ambientet janë të pastra, me ndriçim dhe mobilim 
adekuat, stola për pritjen e pacientëve dhe tualete funksionale të ndara për burra 
dhe gra. 

Gjithashtu, po në katin 0 dhe pjesërisht në katin 1 ndodhet Pavioni i Gjinekologjisë 
dhe Shërbimit Obstetrik-Gjinekologjik (maternitetit). Dhomat janë të pajisura me 
tualete individuale dhe kushtet janë shumë të mira. Riorganizimi i maternitetit në 
godinën kryesore e ka përmirësuar ndjeshëm aksesin e grave shtatzëna dhe 
nënave në nevojë për kujdes mjekësor.  

Kati i parë përfshin disa shërbime të rëndësishme, si: Pavioni i Kirurgjisë, me tre 
salla operacioni funksionale dhe në kushte optimale. Shërbimi i Reanimacionit, 
është me shtretër të ndarë sipas protokollit mjekësor dhe me tualete në 
dispozicion të pacientëve dhe stafit. G jithashtu në këtë kat janë vendosur 
përkatësisht edhe shërbimi i ORL dhe Okulistikës, i cili ofron ambiente të pajisura 
me aparatura mjeksore dhe të mirëmbajtura. 

Kati i dytë është i dedikuar për Shërbimin e Pediatrisë së Përgjithshme dhe 
Infektivit. Pavioni i Pediatrisë është i pajisur me një dhomë të veçantë argëtimi për 
fëmijët e shtruar, e kompletuar me lodra dhe elementë të tjerë të përshtatshëm 
për moshën. Ambientet janë të pastra dhe në kushte shumë të mira, duke 
mundësuar në këtë mënyrë shërbimin e vazhdueshëm për pacientët 

Në katin -1 ndodhen -Morgu2, në të cilën konstatohen se mungon frigoriferi, çka 
përbën një nevojë të identifikuar për tu përmbushur. Në të gjitha shoqëritë, 

                                                 
1 Përjshtim bën godina e vjetër ish poliklinika, e veçuar e cila në katin e parë ka vetëm pavionin e 

protezimit.Pjesa tjetër është e mbyllur dhe nuk ka funksion shërbimi. 
2 L I G JNr.9106, datë 17.7.2003 PËR SHËRBIMIN SPITALOR NË REPUBLIKËN E SHQIPËRISË 

respekti ndaj të vdekurve, përmes zakoneve dhe ritualeve specifike, është 
pothuajse universal. Ideja se i ndjeri meriton trajtim dinjitoz është thellësisht e 
rrënjosur në tradita të ndryshme shoqërore, fetare dhe kulturore. Në kulturën e 
vendit tonë, kujdesi për të vdekurin, është i rregulluar me të drejtën tonë zakonore, 
por gjithashtu edhe me legjislacionin e miratuar për mënyrën si duhet të trajtohet 
trupi i të ndjerit. Në këto kushte, çmojmë se duhet të merren masa për trajtimin 
me dinjitet të kufomave dhe t’i kushtohet vëmendje e veçantë sigurimit të 
burimeve financiare, për të shtuar kapacitetet në morgun e spitaleve rajonale 
publike në të gjithë vendin3. 

Gjithashtu në këtë kat ndodhet Imazheria, e pajisur me aparatura mjeksore dhe 
në gjendje funksionale. Kuzhina dhe lavanderia kanë hyrje të veçanta për të 
ruajtur qarkullimin e brendshëm sanitar. Ambientet janë të pastra, por konstatohet 
se kuzhina ka nevojë për përmirësim në sistemin e ajrimit. Pajisjet e gatimit janë 
të pastra dhe funksionale, ndonëse të blera prej shumë vitesh.Godina e 
Dispanserisë (Pneumologjia) ndodhet e veçuar pas godinës kryesore dhe 
ndonëse në kushte të kënaqshme, kërkon mirëmbajtje periodike. 

Reparti i Protezimit: ndodhet në godinën e vjetër të ish-poliklinikës. (Në anën e 
pasme të spitalit) – Ky repart ndodhet në një godinë të veçuar dhe në gjendje të 
amortizuar. Kushtet janë të papërshtatshme për ofrimin e një shërbimi të duhur. 
Ndonëse është bërë rikonstruksion këto pajisje nuk kanë ndryshuar. Nuk ka 
furnizim me bazë materiale për prodhimin e protezave të reja prej më shumë se 
5 vitesh. Aktualisht, ky shërbim ofron vetëm riparime të protezave ekzistuese, 
ndërkohë që rreth 30 pacientë kanë nevojë për zëvendësim të plotë të protezës. 
Numri total i pacientëve që marrin shërbim është rreth 50. Ky repart ka vetëm një 
person që është staf teknik.  

Furnizimi me artikuj hotelerikë: Ky shërbim menaxhohet nga vetë Spitali Rajonal 
Kukës dhe realizohet përmes prokurimit publik. Pajisjet e pastrimit, të tualetit dhe 
dezinfektimit sigurohen në mënyrë të rregullt. Ambientet spitalore rezultuan të 
pastra, të ajrosura dhe të mirëorganizuara, sipas shërbimeve respektive. 
Megjithatë, mbetet e nevojshme që spitali të ndjekë periodikisht analizën e 
gjendjes për të garantuar furnizim të vazhdueshëm dhe cilësor në përputhje me 
nevojat e secilit pavion. 

Trajtimi ushqimor:4 ofrohet  sipas VKM 380, dt.25.05.2016, ku sipas parashikimit 
të pikës 2 përcaktohet se: “Për pacientët e shtruar në institucionet spitalore të 
sistemit publik të shëndetësisë, norma ushqimore ditore është 350 lekë.”  
Sipas Ligjit Nr. 10107, datë 30.03.2009 “Për kujdesin shëndetësor në Republikën 
e Shqipërisë” dhe Ligjit për të Drejtat e Pacientit përcaktohet se:  “Pacienti ka të 
drejtë të trajtohet me dinjitet dhe të marrë ushqim të përshtatshëm gjatë qëndrimit 
në spital”. Edhe pse nuk ka një standard universal të OBSH-së për koston ditore, 
rekomandohet që ushqimi në spitale të sigurojë 1800–2200 kalori/ditë për të 
rriturit. Ushqimi për pacientët sigurohet nga vetë spitali përmes kuzhinës së 
brendshme, e cila ndodhet në katin -1 të godinës. Ambientet e kuzhinës ishin të 
pastra dhe në kushte higjienike të pranueshme, ndonëse ajrimi ishte i 
pamjaftueshëm dhe nevojiten përmirësime në këtë drejtim. Pajisjet e gatimit, 
ndonëse të vjetra, janë të mirëmbajtura dhe funksionale.  

                                                 
3 Rekomandim i AP-së drejtuar MD dt.06.08.2025.  
4 VKM nr.380, dt.25.05.2016 “Për miratimin e normës së ushqimit për personat që ushqehen me shpenzimet 

e buxhetit të shtetit në disa institucione të përkohshme ose të përhershme të qëndrimit” 

Ushqimi për pacientët ofrohet në tre vakte sipas vendimit përkatës të Këshillit të 
Ministrave5, por buxheti për ushqim është i ulët dhe konsiderohet i pamjaftueshëm 
për të mbuluar nevojat ushqimore ditore të pacientëve në mënyrë të denjë dhe të 
shëndetshme. Në këtë drejtim, rekomandohet rritja e kuotës buxhetore për vaktet 
ushqimore, në përputhje me standartet në fuqi. 

Furnizimi me medikamente: Medikamentet furnizohen nga Operatori Ekonomik 
në përputhje me kushtet e Kontratës dhe sipas Specifikimeve Teknike të 
nevojshme. Farmacia kërkon barnat e nevojshme dhe i administron në përputhje 
me nevojat që ka, duke mos lejuar krijim stoqesh, por edhe duke patur sasinë 
gjendje për një mbulim efektiv të nevojave të trajtimit të pacientëve. Nga intervistat 
me pacientë rezultoi se nuk jepeshin receta mjekësore dhe nuk iu kërkohej 
pacientëve të blinin medikamente apo materiale mjekimi privatisht për trajtimin e 
sëmundjes gjatë kohës që ishin të hospitalizuar.Në rastin e skadencave ka një 
praktikë që konsiston në evidentimin e skadencave, informimin dhe miratimin nga 
ana e Ministrisë së Shëndetësisë dhe Mbrojtjes Sociale dhe më pas realizimin e 
Proçedurës së Prokurimit për asgjesimin e tyre, referuar legjislacionit të 
prokurimeve dhe në fund evadimi dhe asgjesimi nga Operatorë Ekonomikë, të 
cilët kanë si objekt evadimin e mbetjeve spitalore. Njëkohësisht, është i ndaluar 
përdorimi i medikamenteve që nuk kanë shënimin për “Shërbim Spitalor”. 
Kryesisht nuk kishte mungesa në medikamentet e nevojshme, por mungonte 
medikamenti jetik “Amioderon 150 mg/3ml flakon”. Ky ilaç është me rëndësi 
kritike për pacientët kardiologjikë dhe mungon prej muajsh në të gjithë Shqipërinë, 
duke përbërë një rrezik të drejtpërdrejtë për jetën e pacientëve në nevojë urgjente 
për këtë terapi. 

Trajtimi i mbetjeve spitalore: Spitali Rajonal Kukës ka kontraktuar një kompani të 
specializuar për asgjësimin e mbetjeve spitalore. Në ambientet e spitalit ekziston 
një magazinë e dedikuar për depozitimin e këtyre mbetjeve, e cila përmban 
mbeturinat e mbledhura nga të gjitha pavionet. Kompania e kontraktuar vjen 
mesatarisht një herë në javë/në varësi të nevojave për mbledhjen dhe 
transportimin e tyre, në përputhje me kërkesat teknike dhe standardet ligjore në 
fuqi6. 

Masat në raste emergjencash: Godina e rikonstruktuar e spitalit përfshin masa të 
integruara për reagim në raste emergjente. Spitali është i pajisur me shkallë 
emergjence në godinën kryesore dhe në maternitet. Çdo pavion disponon pajisje 
për fikjen e zjarrit (nga 3 fikse për njësi) dhe stafi është trajnuar për të reaguar në 
rastet e emergjencave civile, në përputhje me standardet e kërkuara. Spitali është 
certifikuar për sigurinë nga zjarri dhe ka plan evakuimi të afishuar në ambientet 
përkatëse. 

Konstatohet se të gjitha pavionet e Spitalit Rajonal Kukës janë të pajisura me 
postera dhe afishe që paraqesin të drejtat e pacientëve dhe të personelit 
shëndetësor, në përputhje me Kartën Shqiptare të të Drejtave të Pacientit. Spitali 
ka vendosur një kuti ankesash e cila është funksionale, megjithëse përdorimi i saj 
është i rrallë. Gjithashtu, spitali realizon vlerësimin e kënaqësisë së pacientëve 

                                                 
5 Vendimit nr. 518, datë 4.9.2018, të Këshillit të Ministrave, “Për shërbimet e kujdesit shoqëror komunitar e rezidencial, kriteret, 

procedurat për përfitimin e tyre dhe masën e shumës për shpenzime personale për përfituesit e shërbimit të organizuar si dhe 
”UDHËZIM Nr. 689, datë 2.10.2018 PËR NIVELIN E KUOTAVE TË SHPENZIMEVE PËR USHQIME, NË INSTITUCIONET 

PUBLIKE REZIDENCIALE E KOMUNITARE TË PËRKUJDESJES SHOQËRORE 
66 VKM 798.2010 PER MIRATIMIN E RREGULLORES PER ADMINISTRIMIN E MBETJEVE SPITALORE 

LIGJ Nr.10 463, datë 22.9.2011 PËR MENAXHIMIN E INTEGRUAR TË MBETJEVE* 

përmes një formulari të shpërndarë çdo 6 muaj nga koordinatori i cilësisë. Raporti 
përmbledhës i këtyre vlerësimeve i dorëzohet drejtuesit të institucionit, i cili më 
pas merr masa për adresimin e shqetësimeve të konstatuara. Përgjithësisht 
situata ka rezultuar e kënaqëshme me përjashtim të sugjerimeve për 
përmirësimin e gamës së menusë ushqimore në disa raste apo mungesës së 
protezave dhe kushteve në këtë repart. Spitali është i pajisur gjithashtu edhe me 
pistë helikopteri të dedikuar. 

Problematikat e evidentuara përgjatë inspektimit : 

 Gjendja e amortizuar e godinës dhe mungesa e furnizimit me materiale 

për Repartin e Protezimit. Reparti i Protezimit ndodhet në ambientet e ish-

poliklinikës dhe paraqet kushte infrastrukturore të papërshtatshme, që 

ndikojnë drejtpërdrejt në cilësinë e shërbimit për pacientët dhe për stafin 

mjekësor. Prej më shumë se pesë vitesh, ky repart nuk është furnizuar me 

bazë materiale për prodhimin e protezave të reja, duke e kufizuar funksionin 

vetëm në riparime të protezave ekzistuese. Aktualisht, janë rreth 30 pacientë 

që presin zëvendësimin e protezave. 

 

 Nevoja për pajisje të reja mjekësore. Referuar takimit me drejtorin e spitalit 

në përfundim të inspektimit, ai referoi se spitali ka nevojë për 1 laparoskop 

për ndërhyrjet kirurgjikale, 1 sistem të plotë Unit për shërbimin ORL si dhe 

1 skaner më i avancuar, në përputhje dhe me standartin që paraqet 

rikonstruksioni i viteve të fundit. (Ndonëse skaneri ekzistues është funksional 

dhe në gjendje pune, ai është i modelit Skaner Toshiba modeli TSX-021B/4 i 

vitit 2007), duke mos ju përgjigjur kërkesave dhe standartit bashkohor7. 

 

 Mungesa e disa specialiteteve të rëndësishme mjekësore. Aktualisht 

evidentohet se mungon një mjek dermatolog (me kontratë të përfunduar). Për 

të garantuar mbulim cilësor gjatë gjithë ditës ndaj pacientëve me disa 

shërbime, që përbëjnë dhe shërbimet më të rëndësishme mjeksore, është e 

nevojshme që në organikë të shtohet  1 kirurg, 1 kardiolog dhe 1 reumatolog. 

 

 Mungesa e frigoriferit në repartin e Morgut. Ambienti i morgut funksionon 

pa frigorifer, gjë që krijon vështirësi serioze për menaxhimin e trupave të pajetë 

dhe përbën rrezik për shëndetin publik, higjienën dhe etikën profesionale. 

 

 Mungesa e medikamentit jetik “Amioderon 150 mg/3ml flakon”. Ky ilaç 

është me rëndësi kritike për pacientët kardiologjikë dhe mungon prej muajsh 

në të gjithë Shqipërinë, duke përbërë një rrezik të drejtpërdrejtë për jetën e 

pacientëve në nevojë urgjente për këtë terapi. 

 

 Vlerë shumë e ulët buxhetore për ushqimin e pacientëve. Kuota aktuale 

për vakt ushqimor është e pamjaftueshme për të garantuar një regjim 

ushqimor cilësor, sidomos për pacientët me diagnoza të veçanta. 

                                                 
7 Shkresë nr.450, dt.13.02.2025 drejtuar MSHMS-së nga Spitali Kukës 

 Edhe pse nuk ka një standard universal të OBSH-së për koston ditore, 
rekomandohet që ushqimi në spitale të sigurojë 1800–2200 kalori/ditë për të 
rriturit (ndonëse shefi i kuzhinës shprehet se është bërë maksimumi për të ndjekur 
dietën e nevojshme që kanë këto pacientë). 

Konteksti dhe kuadri ligjor e institucional 

Në bazë të Kushtetutës, të gjithë shtetasit gëzojnë në mënyrë të barabartë të 
gjitha të drejtat themelore, përfshirë të drejtën për kujdes shëndetësor nga shteti, 
pa u diskriminuar.8 Kushtetuta jonë parashikon se, shteti, brenda kompetencave 
kushtetuese dhe mjeteve që disponon, si dhe në plotësim të nismës dhe të 
përgjegjësisë, synon standardin më të lartë shëndetësor, fizik e mendor, të 
mundshëm për shtetasit e tij.9 
 
Ndërsa, Karta Shqiptare e të Drejtave të Pacientit, miratuar me Urdhërin nr. 657, 
dt. 15.02.2010, të Ministrit të Shëndetësisë dhe Mbrojtjes Sociale garanton të 
drejtën për respektimin e kohës së pacientit, të drejtën për të qënë i mbrojtur nga 
dëmtimet dhe rreziqet shkaktuar nga mosfunksionimi i duhur i shërbimeve 
shëndetësore, të drejtën për të evituar sa më shumë që është e mundur, vuajtjen 
dhe dhimbjen, në çdo fazë të sëmundjes së tij, të drejtën për të marrë kompesim 
të mjaftueshëm brenda një kohe të arsyeshme të shkurtër, kur pëson një dëmtim 
fizik, moral ose psikologjik pasojë e një trajtimi të shërbimit shëndetësor, të drejtën 
për t’u organizuar aktivisht në shoqata joitimprurëse për të bërë 
avokatin/mbrojtësin e të drejtave të pacientit si dhe të drejtën për të marrë pjesë 
në përkufizimin, implementimin dhe vlerësimin e politikave publike lidhur me 
mbrojtjen e të drejtave të kujdesit shëndetësor.  
 
Theksojmë se në Deklaratën Universale të të Drejtave të Njeriut10 citohet se: 
“gjithkush ka të drejtë për një nivel jetese të mjaftueshëm i cili t’i përgjigjet 
shëndetit dhe jetës së përshtatshme të atij personalisht, ashtu edhe të familjes së 
tij, duke përfshirë ushqimin, veshmbathjen, banesën, kujdesin mjekësor dhe 
shërbimet e nevojshme sociale, si edhe të drejtën për të qenë i siguruar në rast 
sëmundjeje, papunësie, vejanie, pleqërie dhe raste të tjera të humbjeve të 
mjeteve për jetesë për shkak të rrethanave të pavarura nga vullneti i tij”. 
 
E drejta e shëndetit përmban të drejta në të cilat përfshihet e drejta për një sistem 
të kujdesit shëndetësor që krijon mundësi të barabarta për secilin për të patur 
nivelin më të lartë të mundshëm të shëndetit, të drejtën e parandalimit, trajtimit 
dhe kontrollit të sëmundjeve, të aksesit në mjekësinë bazë, kujdesin për nënën, 
fëmijën dhe shëndetin riprodhues, të aksesit të njëjtë dhe në kohë në shërbimet 
shëndetësore bazë, përmbajtjen e informimit dhe edukimit shëndetësor, 
pjesmarrjen e popullsisë në vendimmarrje  lidhur me shëndetin në nivel kombëtar 
dhe komunitar, të drejtën e mosdiskriminimit. Mosdiskriminimi është parimi kyç 
në të drejtat e njeriut dhe është kryesor në gëzimin e të drejtës në standardin më 
të lartë të mundshëm në shëndetësi. 
 

                                                 
8 Neni 18, i Kushtetutës 
9 Neni 59/1, i Kushtetutës 
10 Deklarata Universale e te Drejtave te Njeriut , neni 25 
 



8 

 

Shteti duhet të garantojë përmbushjen e kësaj të drejte. Standardet më të larta të 
shëndetit influencohen nga faktorë të ndryshëm një pjesë e të cilëve janë jashtë 
kontrollit të drejtpërdrejtë të shtetit, siç janë faktorët biologjikë individuale. Shteti 
mban përgjegjësi dhe luan një rol aktiv ndikues në faktorët e tjerë ekonomiko-
sociale që ndikojnë shëndetin si dhe në krijimin e infrastruktures materiale dhe 
njerëzore për diagnostikimin dhe luftimin e sëmundjeve si dhe përmirësimin e 
cilësisë së jetës dhe pacientit. 
 
Shqipëria dhe 192 shtete të tjera anëtare të Kombeve të Bashkuara në shtator 
2015, miratuan Axhendën 2030 për Zhvillim të Qëndrueshëm. Axhenda e vitit 
2030 është një kornizë globale 15-vjeçare e përqendruar në 17 Objektiva të 
Zhvillimit të Qëndrueshëm. Axhenda e vitit 2030 synon një botë pa varfëri dhe uri, 
me arsim cilësor, mbulim shëndetësor universal, arritje të barazisë gjinore dhe 
fuqizim të grave dhe vajzave, dhe me një mjedis të qëndrueshëm. Objektivi 3: 
“Sigurimi i jetës së shëndetëshme dhe promovimi i mirëqënies për të gjithë në të 
gjitha moshat”, i Axhendës 2030 për Zhvillim të Qëndrueshëm, përcakon 
detyrimin e shtetit për mbulimi shëndetësor universal, përfshirë mbrojtjen nga 
rreziku financiar të qytetarëve, qasjen e tyre në shërbime cilësore thelbësore të 
kujdesit shëndetësor.  
 
Për sa më sipër parashtruam, Institucioni i Avokatit të Popullit nisur nga qëllimi i 
mirë për mirëfunksionin dhe përmirësimin e punës për çdo organ të Administratës 
Publike, e çmon me vend të bëjë këtë rekomandim për të kontribuar së bashku 
në mbrojtjen e të drejtave të njeriut, por edhe për t’ju përgjigjur standarteve të një 
vendi që ka në qendër të vet mirëqënien e qytetarëve dhe aspiron të bëhet pjesë 
sa më shpejt në Bashkimin Europian.  
 
Për të gjitha këto arsye në përputhje me nenin 63/3 të Kushtetutës së Republikës 
së Shqipërisë ku përcakton se “Avokati i Popullit ka të drejtë të bëjë rekomandime 
dhe të propozojë masa kur konstaton shkelje të të drejtave dhe lirive nga 
Administrata publike”, si dhe nenit 21/b ku thuhet se:  
“Avokati i Popullit  paraqet rekomandime për marrje masash për vënien në vend 
të së drejtës së shkelur tek organi administrativ që ka shkaktuar shkeljen”: 
    

R E K O M A N D O J M Ë: 

 

1. Të merren masa të menjëhershme për rikonstruksionin e godinës së 

Repartit të Protezimit, e cila aktualisht ndodhet në ambientet e ish-poliklinikës 

dhe paraqet kushte infrastrukturore të papërshtatshme, si për pacientët, ashtu 

edhe për stafin shëndetësor. Rikonstruksioni i kësaj godine është i domosdoshëm 

për garantimin e standardeve bazë të higjienës dhe funksionalitetit të shërbimit; 

 

2. Të sigurohet furnizimi i rregullt me bazë materiale për prodhimin e protezave 

të reja në Repartin e Protezimit, duke i dhënë fund situatës së mungesës prej më 

shumë se pesë vitesh. Kjo është një nevojë urgjente që prek drejtpërdrejt pacientë 

në nevojë për zëvendësim të protezave, numri i të cilëve aktualisht arrin në rreth 

30; 

3. Të pajiset Spitali Rajonal Kukës me pajisje të reja mjekësore, konkretisht: 1 

laparoskop për ndërhyrje kirurgjikale moderne; 1 sistem të plotë Unit për 

shërbimin ORL; 1 skaner të ri, më të avancuar në përputhje me standardet 

bashkëkohore. Pajisja aktuale është funksionale, por është relativisht e vjetër dhe 

jo moderne. (Skaner Toshiba modeli TSX-021B/4 i vitit 2007). Këto pajisje do të 

kontribuojnë në përshtatjen e kapaciteteve teknike me kushtet e reja 

infrastrukturore pas rikonstruksionit të spitalit; 

 

 

4. Të plotësohet struktura me mjekë specialistë në shërbimet kyçe, duke 

siguruar: 1 dermatolog (pozicioni i cili është aktualisht vakant për shkak të 

përfundimit të kontratës), si dhe mjekë specialistë shtesë për të mbuluar 

shërbimin me turne për pacientët: përkatësisht 1 kirurg, 1 kardiolog dhe 1 

reumatolog. Shtimi i këtyre specialiteteve do të garantojë një mbulim më të mirë 

shërbimesh në dy turne dhe do të përmirësojë qasjen e pacientëve në kujdes të 

specializuar, në mënyrë të barabartë dhe në kohë; 

 

 

5. Të merren masa të menjëherëshme për pajisjen sa më parë të morgut të 

spitalit me frigorifer standard, në mënyrë që të garantohet ruajtja e trupave të 

pajetë në përputhje me standardet e etikës, sigurisë dhe higjienës. Mungesa e 

kësaj pajisjeje krijon vështirësi të mëdha operative dhe përbën risk të rëndë për 

shëndetin publik; 

 
6. Të sigurohet furnizimi urgjent me ilaçin jetik “Amioderon 150 mg/3ml 

flakon”, i cili është i pazëvendësueshëm në trajtimin e pacientëve me probleme 

kardiake dhe mungon aktualisht në të gjithë sistemin shëndetësor publik; 

 

7. Të rishikohet dhe të rritet niveli i financimit, buxhet i dedikuar, për ushqimin 

e pacientëve të shtruar në spital, pasi kuota aktuale për vakt është e ulët dhe 

nuk garanton një regjim ushqimor të përshtatshëm për pacientë me diagnoza të 

veçanta apo në gjendje të rënduar shëndetësore. Pavarësisht përpjekjeve të stafit 

të kuzhinës për të ndjekur dietat e rekomanduara, mungesa e fondeve mbetet një 

pengesë serioze në sigurimin e ushqimit cilësor dhe të mjaftueshëm. Kjo situatë 

kërkon vëmendje të menjëhershme edhe për shkak të normës së inflacionit pasi 

VKM daton që prej vitit 2016. 

 
Në bazë të nenit 22 të Ligjit Nr.8454 datë 04.02.1999, “Për Avokatin e Popullit”, 
lutemi të na ktheni përgjigje të argumentuar brenda 30 ditëve, lidhur me qëndrimin 
që do të mbani ndaj këtij rekomandimi. 
 
Duke besuar në bashkëpunimin tuaj, 

                                                                                     
 

  KOMISIONERI 

Vilma SHURDHA 

                                                      DV 


